
K
alambigit
sa ARMADONG 

PAGPANGILABUT 

P
A

N
G

U
T
A

N
A

 &
 T

U
B

A
G

 

sa mga tropang Amerikano sa Pilipinas
Giandam sa Kawanihan sa Impormasyon •  Partido Komunista sa Pilipinas



2

1UNSA ANG BALIKATAN? 

Ang Balikatan mao ang programa nga tinapo nga “pagbansay 

militar” nga tinuig nga gipahigayon sa mga armadong hukbo sa 

Pilipinas ug US. Gilungsad kini nahasubay sa Mutual Defense 

Treaty sa 1951 (MDT) ug nagambalay sa pakigbatok sa gitawag 

nga mga “panggawas nga hulga”. Panamtang nga nahunong ang 

paglungsad sa Balikatan niadtong 1992-1998 dihang gibasura ang 

Military Bases Agreement. Subling nalungsad na lamang kini 

niadtong 1999 dihang gipalig-on ang Visiting Forces Agreement 

(VFA).

Hangtud 1999, milikay ang US ug reaksyunaryong gubyerno sa 

pagpakabana sa publiko pinaagi sa paglungsad sa hilum, ginagmay 

ug minugbo nga mga pagbansay. Niadtong 2000, gilungsad ang 

dakong pagbansay nga gisalmutan sa 2,393 ka sundalong Pilipino 

ug Amerikano. Gihimo kini sa mga prubinsya sa Tarlac, Nueva 

Ecija, Pampanga, Zambales, Bataan, Cavite ug Palawan.

Giyawit-yawit niadto sa gubyernong Estrada nga ang pagbansay, 

mauy batok sa hulga nga naggikan sa gawas sa nasud. Apan 

gilungsad kini sa mga dapit nga giila nga “kritikal” o bin “delikado”.  

Sa kamatuuran, nakapunting ang pagbansay sa mga operasyong 

kontra-gerilya.

Adunay mga programa nga sama sa Balikatan nga tinapo nga 

gihimo sa US sa 150 ka nasud sa tibuok kalibutan. Daghan niini, sa 

aktwal, mauy mga direktang operasyong militar sa mga pwersang 

US batok sa mga internal nga kaaway sa gilungsaran sa mga 

“pagbansay” sama sa mga “pagbansay” nga gipahigayon sa Haiti, 

Honduras, Panama, El Salvador, Argentina, Turkey, Somalia, Sri 

Lanka, Bangladesh, Indonesia, Madagascar, Fiji, Equatorial Guinea 

ug, sa kasamtangan, sa Colombia ug Pilipinas.

2UNSA ANG BALIKATAN 02-1?

Ang Balikatan 02-1 mauy usa ka operasyong militar nga gihimo sa 

gitapo nga pwersa sa AFP ug USAF aron lutuson ang bandidong 

Abu Sayyaf. Samtang gipilit sa rehimeng Macapagal-Arroyo nga 

usa kini nga “pagbansay”, sa mata sa US tin-aw nga kini usa ka 

opensibong operasyon nga anaa 

sa gambalay sa “gubat batok 

terorismo” sa US ug ikaduhang 

mayor nga prohektong militar 

sa US nahasunud sa gera sa 

Afghanistan. Sumala sa charge 

d’affaires sa embahada sa US 

nga si Robert Fitts, 

pinakatumong sa Balikatan nga 

puuhon ang Abu Sayyaf ug 

“terorismo” sa nasud.

Pormal nga gibuksan ang 

Balikatan 02-1 niadtong Enero 

31, 2002, apan akto kining nagsugud niadtong Pebrero 13, dihang 

natapos ug napirmahan ang Terms of Reference (ToR) o mga 

kalagdaan niini. Misalmut niini ang 660 ka sundalong Amerikano ug 

3,800 ka sundalong Pilipino. Sa 660 ka sundalong Amerikano, 160 

ang mga myembro sa US Special Operation Forces (mga pwersang 

US alang sa ispisyal nga operasyon, nga labaw nga nailhan isip 

“Green Berets”) samtang ang 500 mauy mga tropang pangsuporta.

3
UNSA’Y KALAINAN SA BALIKATAN 02-1 SA MGA 

MIAGING PAGBANSAY-MILITAR?

Lahi ra ang Balikatan 02-1 sa mga naunang pagbansay-militar. 

Gipakita niining mga panagkalahi ang tinuud nga kinaiyahan ug 

katuyuan niini:

a) Sa miagi, nakapunting ang mga pagbansay-militar sa pagpahanas 

sa mga taktika, koordinasyon ug maniubra batok sa binuhat-buhat 

nga hulga gikan sa komun nga kaaway ug gikan sa gawas sa 

nasud. Ang Balikatan 02-1 mauy partikular nga nakapunting sa 

pagpuo sa usa ka hulga gikan sa sulud sa nasud sa dagway sa usa 

ka gamay’ng pundok bandido sa Basilan, nga gideklarang target 

sa “gubat batok terorista” sa US.

b) Sa nangagi, kunohay lamang ang mga panagsangka (“mock 

battles”) ug teoretikal ang target sa pagbansay militar. Sa 

Balikatan 02-1, isugamak ang mga “treyni” taliwala mismo sa 

nataran sa pakigsangka, mugamit og tinuud nga mga bala nga 

ipunting sa mga buhi nga target.

c)  Mulungtad ang Balikatan 02-1 og unom ka bulan, inay nga upat 

ka semana, nga mauy kadugayon sa nangaging mga pagbansay. 

Gawas pa niini, adunay idugtong pang 15 ka Balikatan nga 

himuon niining tuiga.

Ang Balikatan 02-1 mauy kinaunhang kahigayunan i-deploy ang 

mga sundalong Amerikano sa nataran sa pakigsangka sa Pilipinas 

sukad niadtong Ikaduhang Gubat Pangkalibutan. Kini usab ang 

pinakadakong pagdeploy sa mga sundalong Amerikano sa usa ka 

nataran sa pakigsangka ikaduha sa gera sa US ug UK (Britanya) sa 

Afghanistan.

4
UNSA ANG BILI SA A GIPIRMAHANG TERMS OF 

REFERENCE? 
Gipasigarbo ni Macapagal-Arroyo ang 

pagpirma sa US ug Pilipinas sa ToR nga 

pagaundan og mga kalagdaan sa Balikatan 

02-1 aron kunohay maampingan ang 

nasudnong soberanya ug malihayan 

ang makusug nga pagmakmak sa 

mga patriyotiko ug militanteng 

pwersa ug katawhan. Nagkamas-

kamas sa pagtagad ang mga 

upisyal sa gubyerno sa pagtibuok 

ug paghusay sa ToR, apan sa 

sangputanan wala kini’y silbi 

kundili dayan-dayan lamang. Tungud kay samtang “giila” sa US 

ang “otoridad” sa AFP sa Balikatan, ang tinuud nga kumand sa mga 

tropang Amerikano mauy magpabilin sa kamut sa mga upisyal sa 

US Armed Forces. Sa linugdangan, pag-atiman sa gihapon sa interes 

sa US, labaw sa unsa pa man, ang gihatagan og kasiguruhan  sa 

ToR.

Timaan sa pagpakaminus sa US sa ToR, usa ka ubos nga upisyal (si 

James Kelly, charge d’affaires sa embahada sa US sa Pilipinas) ang 

gipapirma niini. Nakawang ang tinguha unta ni Macapagal-Arroyo 

nga pirmahan kini sa US Secretary of State Colin Powell ug ni Vice 

President Teofi sto Guingona sa Pilipinas. Inay, gipapirma na lamang 

ang ToR kang Assistant Foreign Secretary Minerva Falcon.  

Luyo sa pagpaningkamut nga salip-ungan ang ToR, gipamatud-an 

sa pipila ka probisyon niini nga ang katuyuan sa Balikatan 02-1 mao 

ang pagsalmut sa mga tropang Amerikano sa mga operasyong militar 

batok sa Abu Sayyaf. Giligsan sa mga musunud nga probisyon niini 

ang nasudnong soberanya sa Pilipinas:

1) Seksyon A.6 (kinaiya sa “pagbansay”): “myutwal nga 

pagtambag, pagtinabangay ug pagbansay nga batok terorista 

buyon sa pagpaningkamut sa Pilipinas batok sa ASG (Abu Sayyaf 

Group), ug pagahimuon sa isla sa Basilan”.

2) Seksyon A.6-7. (tulo ka bahin sa “pagbansay”): “Ang 160 ka 

tropang US nga organisado sa tag-12 ka tawong Special Forces 

Teams mao ang ideploy kuyug ang mga AFP Field Commander 

(mga kumander sa natad sa pakigsangka)” sa Basilan aron 

lutusun ang Abu Sayyaf ug “magpabilin, kung maaprubahan, 

sa Company Tactical Headquarters” (nga mauy pinakabatakang 

sentro sa tactical command o bin hinanaling kumand pang-

operasyon); pagpahigayon og “dugang pagpanambag, pag-ayuda 

ug pagbansay sa Malagutay ug erya sa Zamboanga” ug “mga 

suportang aktibidad sa Cebu” (nga papelan sa 500 pa nga 

pwersang US);

3) Seksyon A.4 (iya-iyahay’ng kumand): “Magpabilin ang kumand 

sa mga yunit kumander sa AFP ug USAF sa iya-iyahay’ng pwersa” 

(pundamental sa hisgutanan sa kumand ang yunit kumand, dayan-

dayan na lamang ug dili na esensyal ang gidungag nga “ang 

pagbansay mauy duyug nga ipatuman sa 

RP ug US co-instructors ubus sa otoridad 

sa kinatas-ang hepe (Chief-of-Staff) sa 

AFP.

4) Seksyon A.8: (katarungan nga magpabuto): Ang mga pwersang 

US mauy “adunay katungud sa pagpanalipud-sa-kaugalingon” 

(malangkubon ang kahulugan sa militar sa US sa “pagpanalipud-

sa-kaugalingon” ug langkub niini ang “aktibong depensa” o  

kaha “panamtang nga depensa”; unsa pa man, ang aktwal nga 

pagpasulud ug pagpanglungsad og gitapo nga mga operasyong 

militar sa mga lugar nga gisalagan ug gilihukan sa Abu Sayyaf 

mahimong walay lain kundili imbitasyon lamang nga mapabuthan-

ug-makapabuto).

Sa nangagi, walay hiniusang chain of command (inang-ang 

nga kumand) nga girespitaran ang mga tropang Amerikano. 

Nanaglungsad sila og mga unilateral (ila-ila ra) nga operasyon ubus 

sa kaugalingong kumand, kalakip ang kaugalingong pagpalupad og 

mga eroplanong iggugubat, nahasupak bisan sa mga kalagdaan sa 

VFA ug uban pang kasabutan. Sa linugdangan, pinakagamhanan 

alang sa mga tropang Amerikano ang mission order gikan sa kinatas-

ang kumand sa USAF.

Wala sa teksto sa ToR ang labaw pang mahinungdanong hisgutanan-

sama sa pagdili nga palapdon ang operasyong militar batok sa BHB 

ug MILF. Napatik lamang kuno kini sa talaan sa 10 ka minutong 

panaghisgut sa telepono nila US Assistant Secretary of State James 

Kelly ug Vice President Teofi sto Guingona.

5
UNSA ANG ADYENDA SA U.S. LUYO SA BALIKATAN 

02-1?

Ang planong padayon nga dinaghang pagdeploy og mga tropang 

Amerikano, pagbase na sa Pilipinas, kung tugkaron, ug ang direkta 

ug dayag nga pagpangilabut sa US bisan sa mga pangsulud nga mga 

hisgutanan sa nasud ang tinuud nga anaa sa likud sa Balikatan 02-1 

ug mga musunud pang Balikatan.

Kabahin kini sa programang “foreign internal defense” sa US, 

ang nag-unang tahas sa US Special Forces, nga kasagaran ipaagi 

sa programang Joint Cooperative Exercises Training (JCET). 

Gipunting kining maong katungdanan sa Doctrine for Special Forces 

Operations: “pag-organisa, pagbansay, pagtambag ug pagtabang” 

sa mga pwersang militar sa laing nasud “aron mapalaya ug 

maproteksyunan ang interes niini gikan sa subersyon, kawalay 

pagtunhay sa balaud ug insureksyon” ug naudnan sa tulo ka sangkap: 

“dili direktang suporta”, “direktang suporta nga dili pangkumbati”, 

ug “operasyong kombat”. Plano sa imperyalismong US alang sa 

programa nga “foreign internal defense” niini sa Pilipinas nga 

diretsuhay’ng harungon usab ang Bagong Hukbong Bayan ug Moro 

Islamic Liberation Front.

Kabahin usab kini sa pagpatuman sa istratehikong plano sa US 

niadto pang 1995 alang sa malukpanong pagdeploy-militar niini sa 

Asia Pacifi c. Basi sa naingong plano, adunay katuyuan ang US nga 

permanenteng magdeploy sa kapin-kun-kulang 100,000 ka tropang 

Amerikano sa Asia-Pacifi c. Sa kasamtangan, adunay 88,150 ka 

tropang Amerikano nga anaa sa mga base militar sa US diha sa Japan 

ug South Korea ug sa 7th Fleet sa US Pacifi c Command. Matapos 

ibasura ang kasabutan sa mga base militar niadtong 1991, gigamit sa 

US ang nagkadaiyang pamaagi ug pangatarungan aron padayon nga 

magamit ang Pilipinas isip base alang sa mga operasyon ug uban 

pang panginahanglang militar niini.

Ang maong pagdeploy ug pagbase og pwersa sa Pilipinas kabahin 

sa hingusog nga pagdusô karon sa imperyalismong US sa pagladlad 

ug pagpakusug sa “forward stationed and deployed forces”, “forward 

deterrence forces” ug “forward combat and expeditionary forces”  

sa US sa nagkalain-laing nasud sa kalibutan, ilabina kung diin 

adunay mga hulga sa interes sa US. Buyon niini ang pagtukod 

og pinakadaghang base sa nagkalain-laing nasud sa kalibutan, sa 

dagway man sa mga baseng adunay 

permanenteng imprastraktura o kaha 

mga kasabutan alang sa “access rights” 

(katungud nga musulud ug magbase). 

Ang pagkab-ut og “access rights” 

ang pamaaging gihimo sa US aron 

makapasulud sa gihapon og kaugalingong tropa sa mga kahimtang 

nga wala kini’y permanenteng base militar sa kauyon nga nasud.

Ang dinaghang pagtukud karon sa US og daghang bag-ong base 

militar sa nagkalain-laing nasud, mauy gipaangkas sa US sa “gubat 

nga walay utlanan” batok sa mga “terorista” asa mang bahin sa 

kalibutan sila atua. Buyon sa gubat agresyon niini sa Afghanistan, 

nakatukud ang US og bag-o nga permanenteng mga base militar sa 

Uzbekistan, Tajikistan, Kyrgyzstan, Pakistan ug India.

6
UNSA ANG JOINT COOPERATIVE EXERCISES 

TRAINING?

Ang programang Joint Cooperative Exercises Training (JCET) 

mauy gilungsad sa US aron pahugton ang mga relasyong militar-sa-

militar sa mga neokolonya ug kaalyado niini matapos ang Cold War. 

Nahimong yaweng instrumento kini sa US sa pagbansay, pag-umul 

ug pagtabang sa mga papet ug kaalyadong armadong pwersa ug sa 

pagpasulud o kaha pagpayuhut sa mga US Special Forces (sama sa 

Green Berets, Delta Force, Navy SEALS ug uban pa) sa mga papet 

ug alyadong nasud, lakip na ang Pilipinas. Miubay ug mipuli ang 

paglarga niini sa dakong pagtibhang sa US ngadto sa sibilyan 

nga ayudang pinansyal ug pag-atras sa mga permanenteng base 

militar sa kanasuran. Mao usab kini ang nahimong nag-unang 

instrumento sa pagpakaylap og agresibo ug militaristang patakaran 

nga panggawas sa US ug pagpatuman sa “foreign internal defense” 

sa US sa nagkalain-laing dapit sa kalibutan.

Daghan ang nabutyag ug misibaw nga kaso sa paglapas sa JCET 

ug US Special Forces sa tawhanong katungud ug uban pang interes 

sa katawhan sa mga nasud nga gipahigayunan nila og pagbansay ug 

operasyon. Apan wala imbistigahi sa Pentagon o bin sa Kongreso ug 

bisan sa presidente sa US kini, tungud kay gihimong balaud sa US 

niadtong 1991 ang pagpalingkawas sa US Special Forces sa rebyu 

ug daghang matang sa restriksyon (pagdili) gikan sa Kongreso ug 

bisan sa White House.

7
UNSA ANG GIHIMONG ORYENTASYON SA 

PAGDEPLOY SA MGA TROPANG AMERIKANO?

Matapos ang ataki sa New York niadtong Setyembre 11, naghimo 

ang US og reoryentasyon sa pangkalibutang pagladlad-militar niini. 

Sa Setyembre 2001 Quadrennial Defense Review (pag-ases sa 

depensa matag upat ka tuig) sa US, gipakita nga ang mga yaweng 

punto sa reoryentasyon mao ang pagpalig-on sa “forward stationed 

and deployed forces” (mga pwersang nakaistasyon ug nakadeploy 

sa mga base nga anaa sa gawas sa US kundiin anaa ang pinakaduul 

nga kaaway) sa US. Gibiyaan na ang karaang oryentasyon niini 

nga magdepensa batok sa hulga sa Soviet Union. Sumala sa bag-

ong oryentasyon nga nakapunting sa hinanali nga pag-atubang ug 

paglutus sa nagkalain-laing hulga batok sa interes sa US kung diin 

mismo naggikan kini, kinahanglan nga magdeploy ug magpakusug 

ang US og “forward deterrence forces” (mga pwersang panghuraw 

sa mga hulga sa kaaway) aron maunhan ang maong mga hulga. 

Buyon usab niini ang pagladlad ug pagpalig-on sa “forward combat 

and expeditionary forces” (mga pwersang pangkumbati ug iglalawig 

sa ubang nasud) nga paspas nga makalihuk ug makapauk-uk sa unsa 

mang hulga ug makapasumpo sa unsa mang ataki sa kaaway asa 

mang dapit sa kalibutan. Nahaunud niining bag-ong oryentasyon 

ang pagpangilabut karon sa mga tropang Amerikano ug direktang 

pagsalmut nila sa gubat “batok terorista” sa Pilipinas.

8
UNSA’Y MGA GIPANGHIMONG PAGPILIT SA 

IMPERYALISMONG US SA BAG-ONG INTERBENSYON 

NIINI SA PILIPINAS?

Niining Enero 31, mahambugong nagdeklarar si Presidente Bush 

sa US nga “Kung dili sila (ubang nasud) 

mulihuk (batok sa “terorismo”), Amerika 

ang mulihuk”. Naghulga usab siya og gubat 

batok sa North Korea, Iraq ug Iran (nga 

gitawag niya nga “Axis of Evil” o bin “sentro 

sa kasatanasan”), mga nasud nga adunay 

rekord sa pakigbatok sa US ug pagsupak 

sa pagpahamtang og imperyalistang gahum 

kanila. Tinguha sa US nga gamiton ang buylo 

sa gubat agresyon niini sa Afghanistan aron 

makapalungsad og “gubat nga walay utlanan” 

batok sa mga “terorista” ug puuhun ang mga babag ug hulga 

sa pagpadayon ug pagpalapad pa sa hegemonya ug monopolyo 

kapitalistang interes niini. Gipahimuslan niini ang kahimtang aron 

walay pugung-pugong nga ligsan ang soberanya ug kaugalingnan 

sa mga nasud ug mga kalagdaan sa mga relasyong internasyunal, 

ubus sa mga pangkalibutang kauyunan. Tumang gigamit sa US 

ang imperyalistang gahum niini sa natad sa ekonomiya, pulitika 

ug militar aron lugson ang “hinabang” sa nagkadaiyang kanasuran 

sa paglungsad niini og gubat agresyon ug pagpakaylap niini sa 

nagkalain-laing dapit sa kalibutan.

Sa Pilipinas, gigamang dat-ulan sa imperyalismong US ang 

makaylapong kasukô sa katawhan diha sa bandidong grupong 

Abu Sayyaf ug tinuntong pagkabudbud sa kainutilan sa AFP, aron 

palapdon ang target sa mga operasyong militar sa mga tropang 

Amerikano ug hataga’g katarungan ang armadong pagpangilabut ug 

agresibong pagdusô sa imperyalismong US sa gahum ug interes isip 

nagbinugtong superpower sa nagkalain-laing nasud sa kalibutan.

 

9
UNSA’Y GIPANGHIMONG MGA PAGPILIT SA 

REHIMENG MACAPAGAL-ARROYO ARON TUISON 

ANG ILIGALIDAD SA ARMADONG PAGPAGILABUT SA 

MGA SUNDALONG AMERIKANO?

Gipamilit sa rehimen isip sukaranan sa Balikatan ang MDT ug VFA 

apan bisan sa niining kasabutan walay napatik nga mamahimong 

maglungsad o bin musalmut man lamang sa mga operasyong kombat 

ang sundalong Amerikano samtang anaa sa sulud sa nasud. Bisan 

sa desisyon sa Korte Suprema nga misuporta sa VFA, ipatuman 

ang panamtang nga pagpahunong sa mga tropang Amerikano alang 

sa pagpahulay o pagbansay nga mulungtad lamang sa kapin-kun-

kulang upat ka semana. Wala usab niini pagatugti nga magpabuto 

ang mga langyaw’ng tropa bisan pabuthan sila sa kumon nga kaaway 

sa AFP ug USAF.

Bisan sa gambalay sa reaksyunaryong konstitusyon ug mga balaud, 

direktang iligal ang armadong pagpangilabut sa US ug kalambigit 

niini, ang Balikatan 02-1. Gidili sa konstitusyon sa reaksyunaryong 

gubyerno ang mga langyaw’ng base militar, tropa o bin pasilidad 

sa sulud sa nasud, gawas na lamang kung napailalum kini sa usa 

ka tratado (kasabutan) nga gipalig-on sa senado. Dihang miduaw si 

Macapagal-Arroyo niadtong Oktubre-Nobyembre 2001 sa US, 

lilong nilang gikaayunan ni Bush ang 

armadong interbensyon sa mga tropang 

Amerikano sa nasud sa dagway sa nagkutay 

nga Balikatan. Usâ pa niini (niadtong 

Setyembre 2001), adunay pipila ka 

panagtigum ug pagpangamdam alang niini 

tali sa Department of National Defense sa 

Pilipinas ug sa Asia-Pacifi c Command sa US 

Armed Forces.

Aron ipilit ang ligal nga sukaranan sa 

Balikatan 02-1, subay sa gikasabutan nila Bush, gisulayan sa 

rehimen nga palutson ang Mutual Logistics Support Agreement 

(MLSA), usa ka kasabutan nga gihinganlan nila nga “arrangement” 

(inaregluhanay) tali na lamang sa Department of National Defense 

ug armadong kusog sa US aron lihayan nga mupaingon pa kini 

sa ratipikasyon (pag-aprubar/pagpagahum) sa senado sa Pilipinas. 

Gipirmahan kini nila Gen. Diomedio Villanueva isip chief of 

staff sa AFP ug Adm. Dennis Blair, isip pangulong kumander sa 

USAF Pacifi c Command. Sa aktwal, bag-ong ngalan lamang kini sa 

Acquisition and Cross Servicing Agreement (ACSA) nga gisugdang 

ihikyad niadtong 1992 apan wala mapalusot sa US ug niaging papet 

nga rehimen sa senado sa Pilipinas tungud sa protesta sa katawhan 

ug oposisyon.

Ubus sa MLSA, gihatagan sa gubyerno sa Pilipinas ang mga 

pwersang militar sa US og “access rights” o katungud nga mugamit 

sa bisan unsa mang pasilidad sa asa mang dapit sa Pilipinas, unsa 

mang orasa ug bisan unsa man kadugay. Kung tugkaron, gihatagan 

niini og kagawasan ang mga tropang militar sa US nga gam-ong 

dakong base militar ang tibuok Pilipinas. 

Hangtud sa ulahing higayon, gililong sa Malakanyang ang MLSA. 

Apan tungud sa nag-urus-urus nga pagmakmak ug protesta sa 

katawhan ug bisan na ugani sa reaksyunaryong oposisyon, napilitan 

ang rehimen nga iyagyag kini apan giingong “borador” (panamtang 

pa) lamang ang nagkatag nga pirmadong dokumento. Sa ingon, 

dili magamit sa rehimen ang maong kasabutan aron ipasundayag 

nga lehitimo ang pagsulud sa mga langyaw nga tropa sa nasud ug 

naobligar kini nga magmugna-mugna og unsa na lamang uban pang 

ligal nga lutsanan.



12

Binangis gitamay ni Macapagal-Arroyo ang mga misupak sa 

Balikatan 02-1. Nag-inawat-awat sa iyahang imperyalistang agalon 

nga nagbahin sa kalibutan tali sa mga maka-terorista ug sa mga 

batok sa terorismo, gitawag ni Macapagal-Arroyo nga mga “dili 

Pilipino”, “tigpanalipud sa mga terorista, kumbuya sa negosyo sa 

mga tigpamatay’g tawo ug magdadapig 

sa mga Abu Sayyaf” ang mga misupak 

sa Balikatan 02-1. Sa kamatuuran, siya 

ang tumang maki-imperyalistang US 

ug traydor sa katawhang Pilipino, ug 

nagsap-ong sa mga kadagkuang militar 

sa AFP nga tigpanalipud sa Abu Sayyaf, 

kakunsabo ug kumbuya kini sa ransom 

(pagpalukat og kwarta sa mga gikidnap) 

sa mga hosteds ug pagpaipsut niini gikan sa pagkalukong ug 

pagkapuo. Tungud sa mga naunang pagsupak ni bise presidente ug 

sekretaryo sa Department of Foreign Affairs Teofi sto Guingona sa 

Balikatan 02-1, gitangtangan usab siya ni Macapagal-Arroyo og 

gahum sa mga hisgutanan nga kalambigit sa presensya ug kondukta 

sa mga tropang Amerikano sa nasud.

10
UNSA ANG IMPLIKASYON SA BALIKATAN 02-1 

UG “GUBAT NGA WALAY UTLANAN” SA US SA 

SOBERANYA UG SEGURIDAD SA NASUD?

Ang paglungsad sa Balikatan 02-1 mauy direktang pagyatak sa 

soberanya sa Pilipinas. Ang pagpasiugda sa rehimeng Macapagal-

Arroyo sa armadong pagpangilabut sa imperyalismong US sa 

pangatarungan nga sulbaron niini ang problema sa Abu Sayyaf 

mauy tiningub na nga pagsurender sa katungud sa nasud nga 

Pilipinas sa paghukom-sa-kaugalingon ug kaugalingong pagsulbad 

sa mga pangsulud nga hisgutanan. Inay nga nag-unang prinsipyo 

ang pagpasiugda sa nasudnong interes sa Pilipinas, gipasiugda karon 

isip pundamental nga patakaran ang pagpasiugda sa “gubat batok 

terorismo” nga nagbaklid sa Pilipinas sa “gubat nga walay utlanan” 

ug mga patakarang gipahamtang sa US.

Gipunting sa ToR nga ang Balikatan 02-1 mauy adunay 

kalambigitan sa pagpaningkamut sa gubyerno sa Pilipinas batok 

sa Abu Sayyaf. Ingon pa man, nagpasidaan kini sa labaw’ng 

lapad ug labaw pang mangilngig nga armadong pagpangilabut sa 

imperyalismong US sa nasud ilabina  nga giilang “terorista” sa US 

ang rebolusyonaryong armadong kalihukan nga gipanguluhan sa 

PKP. Nabungat na usab ni Secretary of Defense Angelo Reyes nga 

giplano nilang isunud ang pagharong sa mga armadong pwersa sa 

US ngadto sa Bagong Hukbong Bayan matapos unya mapuo ang 

Abu Sayyaf.

11
UNSA ANG MGA IMPLIKASYON NIINI SA 

REBOLUSYONARYONG KALIHUKAN?

Ang armadong interbensyon sa US sa 

Pilipinas mauy makaangkon og lalum 

ug malungtarong implikasyon sa 

rebolusyonaryong kalihukan, sa kahimtang 

ug mga katungdanan niini:

a. Ang armadong pagpangilabut sa 

imperyalismong US sa nasud mauy 

makapahimutang og dakong babag sa 

pagpadayon sa hisgutanang kalinaw tali 

sa NDFP ug GRP, nga padayon na usab 

nga gibabagan sa rehimeng Macapagal-

Arroyo sukad pa niadtong kataliwad-an sa 

2001. Tungud sa direktang pagtampalas 

sa rehimen sa nasudnong soberanya, 

seryosong gisud-ong sa Nasudnong 

Konseho sa NDFP kung mabulukon pa 

bang ipadayon ang pakighisgut sa rehimen. 

Labaw’ng mangilngig pang pagyatak-yatak 

sa nasudnong soberanya ang Balikatan 02-1 ug mga buyon niining 

mga patakaran ug lakang sa rehimeng Macapagal-Arroyo, itandi 

sa VFA, nga mauy gisukaran niini ug nahimong hinungdan sa 

pag-atras sa NDFP sa hisgutanang kalinaw niadtong 1999.

b. Ang mangilngig pang implikasyon sa Balikatan 02-1 mao ang 

bahad niini sa labaw pang dinagko ug labaw pang mangilngig 

nga armadong agresyon sa US, kundiin dili na ang Abu 

Sayyaf ang nag-unang target niini, kundili ang BHB na. Ang 

hisgutanan sa Abu Sayyaf mauy gihimong hinungdan lamang sa 

imperyalismong US ug papet nga rehimeng Macapagal-Arroyo 

aron direktamenteng pabalikon ang mga tropang Amerikano aron 

muayuda sa pakigsangka sa nagakalapad ug nagakakusug nga 

armadong rebolusyon sa nasud.

c. Ang direktang armadong interbensyon sa US sa Pilipinas 

mauy naghatag og katin-awan sa nagpadayon nga imperyalistang 

dominasyon sa US dinhi sa Pilipinas. Ang pagsibaw karon 

sa isyung Balikatan 02-1 mauy maayong kahigayunan aron 

mahataga’g buylo ang kampanyang masa ug kampanyang 

edukasyon-propaganda mahitungud niining hisgutanan ug 

mapataas ang anti-imperyalistang kahimatngunan ug pakigbatok 

sa katawhan, makumbina kini sa pakigbatok nila sa uban 

pang pundamental nga tinubdan sa ilahang kalisdanan ug 

kalinupigan, andamon sila sa labaw pang taas nga ang-ang sa 

pakigbisog ug padulngon sa nataran sa rebolusyonaryong pakig-

asdang. Naghatag usab kini og kahimtang alang sa pagpalapad 

ug pagpataas sa nagkahiusang prente sa ang-ang nga anti-

imperyalista. Bisan ang reaksyunaryong nagharing hut-ong 

mauy dili hingpit nga nagkahiusa sa pag-atubang sa direktang 

interbensyon sa mga tropang Amerikano sa Pilipinas.

12 UNSAON PAKIGBATUKAN ANG ARMADONG 

PAGPANGILABUT SA US?

Sumala sa Komiteng Tigpatuman (KT) sa Komite Sentral sa 

Partido: “Dili mahimong hurawon sa mga hulga sa mga imperyalista, 

reaksyunaryo ug militarista ang Partido ug rebolusyonaryong 

kalihukan. Bunga sa nagmadaugong pagkakumpleto sa Ikaduhang 

Bantugang Kalihukang Pagtul-id, ang Partido ug rebolusyonaryong 

kalihukan mauy labaw’ng kusgan, labaw’ng lig-on ug labaw’ng 

tin-aw nga nakasabut sa mga katungdanan ug mga panginahanglan 

sa pagpaasdang sa demokratikong rebolusyon sa katawhan batok sa 

mga lokal ug langyaw’ng kaaway. Hugut nga nagkahiusa ang tibuok 

Partido ug determinado kining panguluhan ang katawhan sa kutub-

sa-mahimo nga pakigbatok sa armadong pagpangilabut ug hulga sa 

armadong agresyon sa imperyalismong US. Nasulayan ug nasubhan 

sa kapin 30 ka tuig nga buhi ug kamatayong pakigbisog ang Bagong 

Hukbong Bayan.”

Gihikyad sa KTKS ang hugut nga mga tahas sa 

Partido ug rebolusyonaryong kalihukan alang sa 

padayon ug kutub-sa-madaug nga pakigbatok sa 

armadong pagpangilabut sa US sa nasud:

1) Hinanali nga hatagan og gibug-aton 

ang pagpalapad ug pagpasubsub sa 

kalihukang protesta ug kalihukang 

propaganda. Makaylapong pukawon 

ug palihukon ang masa sa katawhan 

aron tulisukon, babagan ug batukan 

ang armadong pagpangilabut ug 

hulga sa armadong agresyon sa US.

2) Ibutyag, batukan ug ihimulag ang 

itoy ug reaksyunaryong rehimeng 

Macapagal-Arroyo. Itingub ang pinakakusug nga suntok kang 

Macapagal-Arroyo ug mga militarista sa pagpanguna ni Angelo 

Reyes tungud sa ilahang pagka-itoy ug pagtraydor sa nasud ug 

isip pinakalunud-patay nga mga elemento sa reaksyunaryong 

pulitika.

3) Palapdon ug pakusgon ang nagkahiusang prenteng anti-

imperyalista. Madasigong makiglambigit ug makigtinabangay 

sa mga pwersa ug elementong nagpasiugda sa nagkalain-laing 

ang-ang sa anti-imperyalismo ug nanalipud sa nasudnong 

soberanya ug kaugalingnan. Tukuron ang pinakalapad nga 

posibleng alyansa batok sa imperyalistang pagpangilabut ug 

agresyon.

4) Pasubsubon ang rebolusyonaryong armadong pakigbisog sa 

entero kapupud-an. Pabayron og dakuay ang mga reaksyunaryo, 

labaw’ng pakusgon ang armadong rebolusyonaryong kalihukan, 

agnihon ug suportahan ang nagkalain-laing dagway sa pakig-

asdang ug andamon ang panghunahuna ug organisasyon sa 

masa ug rebolusyonaryong kalihukan alang sa tikbas-bunal nga 

pakigbisog sa imperyalistang agresyon.

5) Palapdon ug palawmon ang kalihukang tago sa kasyudaran 

ug kabukiran. Seryusohon ang hulga sa imperyalistang agresyon 

samtang kutub-sa-mahimo nga pakigbatukan ug babagan kini 

sa nagkalain-laing pamaagi nga ligal ug iligal, armado ug dili 

armado.

6) Palapdon ug pakusgon ang suportang internasyunal batok 

sa imperyalistang pagpangilabut ug hulga sa agresyon. 


